ТЭМА. Янка Брыль. «Сірочы хлеб»

Аповесць Янкі Брыля «Сірочы хлеб» мае доўгую творчую гісторыю. Задума напісаць яе ўзнікла ў пісьменніка яшчэ ў гады Вялікай Айчыннай вайны, калі ён, пасля палону, вярнуўся ў сваю родную Загору. Пісьменнік з хваляваннем успамінаў сваё маленства, аднагодкаў-сяброў. У 1956 годзе аповесць была апублікавана. Галоўны герой аповесці Данік Малец. Вельмі важна, каб вучні асэнсавалі аповесць Янкі Брыля «Сірочы хлеб», адчулі лірызм твора, зразумелі, якую ролю ў станаўленні чалавека адыгрывае самавыхаванне і аўтарытэт дарослых, што паспрыялі яго сталенню.

На вывучэнне аповесці адводзіцца 5 гадзін. У падручніку гэты твор падаецца ў скарачэнні, але вучням варта прапанаваць прачытаць яго поўнасцю, каб дасягнуць цэласнасці ва ўспрыманні. Можна выкарыстаць праблемны аналіз, які дапаможа прасачыць духоўны рост Даніка Мальца, яго сацыяльнае, маральнае сталенне.

Зыходзячы з вышэй сказанага, можна распрадаваць наступную сістэму ўрокаў па вывучэнні аповесні : 

Урок 1. Уступныя заняткі. Аўтабіяграфізм аповесці Янкі Брыля «Сірочы хлеб». (Арыенціровачныя заняткі.)

Урок 2. Вобраз Даніка Мальца.

Урок 3. Настаўнікі Даніка. Вобраз пані Мар'і.

Урок 4. Развіццё мовы. Урок-інсцэніроўка «Развітанне пані Мар'і са сваімі вучнямі».

Урок 5. Мастацкія асаблівасці аповесці Янкі Брыля «Сірочы хлеб».

Мэта першага ўрока: зацікавіць вучняў асобай пісьменніка; пазнаёміць з гісторыяй напісання аповесці «Сірочы хлеб», адзначаць падабенствам лёсаў Даніка Мальца і Янкі Брыля; высветліць першыя чытацкія ўражанні.

Абсталяванне: творы пісьменніка, яго фотаздымкі, выказванні, змешчаныя на дошцы (Глядзіце таксама расйрацоўкі ўрокаў па аповесці Я. Брыля «Сірочы хлеб» у кн.: Аляхновіч Р. В. Янка Брыль у школе. Мн., 1979. С. 59-72.):
· За паэтычнай, лірычнай атмасферай яго твораў адчуваецца ўдумлівае пранікненне ў глыбіні чалавечай псіхалогіі. (А.Адамовіч)

· Чытаючы апавяданні, аповесці, раман Янкі Брыля, яго дарожныя нататкі і артыкулы, зноў і зноў аглядаючы вечна маладыя падлескі яго мініяцюр, думаеш пра багацце, якое прынёс пісьменнік у нашу літаратуру. Багацце народных тыпаў, сапраўднай беларускай мовы, шчырасці, любові. (А.Адамовіч)

Пачаць урок можна з паведамленняў вучняў, якія яны падрыхтавалі пра жыццё і творчасць пісьменніка.

Пасля гэтага можна правесці гутарку, каб высветліць веды вучняў пра Янку Брыля:

♦ 3 якімі фактамі біяграфіі пісьменніка вы пазнаёміліся?
♦ Якія творы Янкі Брыля вы чыталі ў папярэдніх класах або самастойна? Пасля праведзенай гутаркі настаўнік пашырыць веды вучняў пра пісьменніка, пазнаёміць іх з часам, адлюстраваным у аповесці «Сірочы хлеб». Можна прапанаваць такі варыянт. Янка Брыль нарадзіўся ў Адэсе. Там прайшло яго «першае маленства», з якога пісьменніку запомніліся вагоны, рэйкі, сціплае жытло. На пятым годзе жыцця Янка Брыль апынуўся ў Беларусі, ў вёсцы Загора. Гэта «другое маленства», што ўвайшло ў памяць і ўразіла хлопчыка багаццем прыроды, яркасцю і арыгінальнасцю беларускіх народных святаў, звычаяў, прыгажосцю роднай беларускай мовы.
Яшчэ маленькім хлапчуком Янка Брыль адчуў, што літаратура яго «чароўны і святы абавязак жыцця». Ён многа чытаў, займаўся самавыхаваннем. Першы верш пісьменнік напісаў у дзевяць гадоў. Пачаткам сваёй пісьменніцкай дзейнасці сам Янка Брыль лічыў апавяданне “Марыля”, напісанае на рускай мове.

Маленства пісьменніка прайшло ў вёсцы Загора, што на Гродзеншчыне. Частка Беларусі ў 1921 годзе ў выніку Рыжскай дамовы адышла да Польшчы. У Заходняй Беларусі ўсталяваліся жорсткія парадкі: урад Польшчы не прызнаваў беларусаў за нацыю, вёў прымусовае апалячванне, забараняў беларускамоўныя школы, абмяжоўваў права беларусаў на вучобу, друк, бібліятэкі, таварыствы.

У такіх умовах праходзіла дзяцінства Янкі Брыля. Вучыцца ён пачаў у польскай школе, дзе смяяліся са ўсяго беларускага: з роднага слова, нацыянальных звычаяў. Аднак будучаму пісьменніку пашанцавала. Выкладчыцай у іх працавала цудоўная польская настаўніца. Пісьменнік з пяшчотай успамінае пра яе ў сваёй аўтабіяграфіі  «Думы ў дарозе»:  «Прыгожая, па-мацярынску абаяльная і светлая душой, яна вучыла нас, заходнебеларускіх пастушкоў, любіць высокае, сапраўднае ў паэзіі і ў песні польскага народа, іншых прадстаўнікоў якога бачылі вакол у большых ці меншых чынах прыгнятальнікаў» (Брыль Я. Думы ў дарозе // Пяцьдзесят чатыры дарогі: Аўтабіяграфіі беларускіх пісьменнікаў/ Склад. Я. Казека. Мн., 1963. С. 62.).
Настаўніца пазнаёміла вучняў з лепшымі творамі польскай і сусветнай літаратуры. Янка Брыль зачытваўся творамі А. Міцкевіча, Б. Пруса, М. Канапніцкай, Г. Сянкевіча, Э. Ажэшкі і інш. Настаўніца вяла таксама гадзіны беларускай мовы , якія былі вымушаны дазволіць польскія ўлады. Воблік сваёй польскай настаўніцы Янка Брыль з цеплынёй і ўдзячнасцю пранёс праз усё жыццё. Пазней пісьменнік увасобіць гэты вобраз у аповесці пра «мілага сябра маленства», якую назаў “Сірочы хлеб”.
Наступны этап урока – праверка непасрэдных чытацкіх уражанняў ад аповесці. Можна прапанаваць некалькі варыянтаў правядзення такой работы: віктарына, карткі з заданнямі, крыжаванка.

Увядзенне новых відаў работы на ўроку дазволіць настаўніку абудзіць у вучняў эмацыянальнасць, творчае мысленне, а таксама праверыць, як яны ведаюць змест аповеспці «Сірочы хлеб».

Варыянт 1. Віктарына.

1. Дзе і калі адбываюцца падзеі ў аповесці?
2. Назавіце галоўнага героя твора.
3. Якія настаўнікі былі ў Даніка Мальца?
4. Хто быў Даніку Мальцу сапраўдным сябрам і духоўным настаўнікам?
5. Хто такі Мікола Кужалевіч?
6. Як звалі любімую настаўніцу Даніка?
7. Якія творы з беларускай і польскай літаратуры чытала дзецям пані Мар'я?
8. Якую кнігу пані Мар'я падарыла Даніку?
9. За што Данік быў выключаны са школы?
Варыянт 2. Заданні на картках.

Раздаюцца ўсім вучням. Вучні чытаюць заданне і ўрывак з тэксту, даюць адказ. Пры неабходнасці нехта з класа папраўляе або ўдакладняе адказ.

Картка 1.

...Як і кожны з малых, меў не адну, а некалькі мянушак — то Сівы, то Гусак, то Манька... Была, аднак, яшчэ і чацвёртая мянушка... Жабраком называлі яго толькі Палуянавы хлопцы, Шурка і Павел.


♦ Якому герою належылі ўсе гэтыя мянушкі? За што яго так называлі?

Картка 2.

Мілы прыгожы твар, абапал якога звісаюць чорныя кучаравыя пасмы коратка, «пад польку», астрыжаных валасоў.


♦ Каго апісвае аўтар? Якую ролю ў жыцці Даніка адыгрывае гэты герой?
Картка 3.

Жабрачка ты! Я цябе з адной кішэні магу купіць з усёй тваёй паршывай гаспадаркай!

♦
Пра каго так сказаў стары Палуян? Што вы яшчэ ведаеце пра гэтую гераіню?
Картка 4.

Бацьку яго забілі на вайне з польскімі панамі, у дваццатым годзе. Хлопчык яшчэ зусім няшмат разумеў у тым, хто такія паны і чаму яго тата не хацеў іх пусціць сюды, у Заходнюю Беларусь... Ведаў адно - тата быў вельмі вясёлы і добры.

♦
Чыйго тату апісвае пісьменнік? Як звалі татавага брата, што вы яшчэ пра яго ведаеце?
Картка 5.

У Нясвіжы вучыўся па-руску. А цяпер вось у панскую скуру палез. Ужо, бачыш, і паню сабе падхапіў, ажаніўся. Сястра нейкага, кажуць, паліцыянта.

♦
Пра каго так вуснамі сваіх герояў гаворыць Янка Брыль? Як да гэтага героя ставіўся Данік?
Картка 6.

- Нічога. Ты, брат, не плач, - гаварыў ён прыгнуўшыся. - Вырасцеш - мы ім пакажам. Твой бацька быў герой, і ты не плач.

♦
Якому герою належаць гэтыя словы? Якую ролю ён адыграў у жыцці Даніка?
Картка 7.

Сыну брата майго, які аддаў жыццё за Савецкую ўладу.

♦
Хто напісаў гэтыя словы? Чым гэты чалавек дапамог Даніку?
Варыянт 3. Крыжаванка.

1. Да якога жанру можна аднесці твор Янкі Брыля “Сірочы хлеб” (Аповесць.)

2. Як звалі любімую настаўніцу Даніка? (Мар'я.)
3. Пра каго гаварыла ўся вёска: «Пансікі падлізак»? (Цаба.)

4. Якую крыўдную мянушку меў Данік? (Жабрак.)
5. Як звалі маці Даніка? (Зося.)

6. Якую мянушку далі вучні пану Дулембу? (Павук.)

7. Кнігу якога пісьменніка падарыла пані Мар'я Даніку? Назавіце прозаішча. (Прус.)

8. Які твор Цёткі чытала пані Мар'я вучням? (“Міхаська”.)
9. Як звалі старэйшага сябра Даніка? ( Мікола.)
Напрыканцы арыенціровачных заняткаў можна звярнуцца да вучняў з пытаннем:


♦
Чаму Янка Брыль назваў сваю аповесць «Сірочы хлеб»?

Дамашняе заданне. Вылучыць эпізоды, у якіх дзейнічае галоўны герой аповесці, і падрыхтавацца да выбарачнага пераказу.

Мэта другога ўрока: зацікавіць вучняў лёсам кемлівага і дапытлівага хлопчыка; дапамагчы асэнсаваць матывы яго паводзін, убачыць галоўнага героя як разумнага і разважлівага падлетка; удасканальваць уменне выбарачнага пераказу.

Эпіграфам да ўрока можна ўзяць словы К. Крапівы: «У Янкі Брыля ў цэнтры ўвагі заўсёды знаходзіцца чалавек з яго складанай псіхікай, характарам, паводзінамі. 3 асаблівай цеплынёй і любоўю паказаны дзеці... Трэба сказаць, што наогул Янка Брыль любіць дзяцей і ўмее цікава і хораша расказаць аб іх чытачу...», а таксама самога Янкі Брыля: «Данік з «Сірочага хлеба», вядома, не я, а тып, або заяўка на яго, мілы сябар майго дзяцінства, якога я зляпіў з многіх знаёмых хлопчыкаў, дадаўшы трохі і свайго. Свайго найбольш - у Данікавай закаханасці ў польскую настаўніцу, якая была, якую я любіў, можа, нават мацней, чым напісаў пра гэта»
.

Урок пачынаецца праверкай дамашняга задання, але спачатку, каб падвесці вучняў да вобраза Даніка Мальца, настаўнік можа прапанаваць узнавіць веды па пытаннях, разгледжаных на мінулых занятках. 
♦ Як вы думаеце, чым блізкія лёсы самога пісьменніка і яго героя Даніка Мальца? 
У Даніка і пісьменніка ёсць шмат агульнага. Абодва яны жылі ў Заходняй Беларусі, кожны з іх рана застаўся без бацькі, абодва вучыліся ў польскай школе, захапляліся кнігамі розных пісьменнікаў, кожны любіў сваю польскую настаўніцу.

Потым настаўнік зверне ўвагу вучняў на словы Янкі Брыля, напісаныя на дошцы. У працэсе размовы трэба будзе высветліць, чаму пісьменніку прыйшлося даць такое ўдакладненне. Вельмі часта пісьменнікі ў сваіх творах выкарыстоўваюць факты з біяграфіі, але вобразы герояў часцей за ўсё збіральныя, як гаворыць сам Янка Брыль, што вобраз Даніка «з многіх знаёмых хлопчыкаў» яго дзяцінства.

Наступны этап работы - выбарачны пераказ, зачытванне эпізодаў, прысвечаных Даніку Мальцу. Разглядаюцца пытанні:

· Хто такі Данік Малец?

· Хто яго бацькі, родзічы, сябры, ворагі?

· Як пачалося школьнае жыццё і навучанне ў  Даніка?
· Хто паўплываў на развіццё асобы Даніка?

· Як аўтар ставіцца да сваго галоўнага героя?

Данік - заходнебеларускі хлопчык. Жыве разам з маці Зосяй у вёсцы. Бацька яго загінуў на вайне з польскімі панамі ў 1920 г., калі хлопчык быў зусім малым. Пра бацьку ў Даніка засталіся самыя лепшыя ўспаміны. Ён быў вельмі вясёлы, добры: «у шэрым шынялі, з чырвонай зоркай на шапцы, тата казытаў вусамі і рагатаў, падкідаючы Даніка на руках». Данікава маці - адна з бедных сялянак вёскі. У яе нават каня няма, а сваёй зямлі зусім мала «для такой жняі, як Данікава мама, няма дзе і разгарнуцца. Зося хадзіла ў зажон. Жала чужое, думала пра сваё».

У Даніка ёсць два дзядзькі: татаў брат Пятрусь, які жыве ў Савецкай Беларусі, і мамін - Кастусь, які жыве ў суседніх Мікулічах. Абараніць хлопчыка няма каму. Трэба разлічваць толькі на самога сябе. 3 ранняга дзяцінства хлопчык дапамагае маці па гаспадарцы, пасе свіней. У яго, як і ва ўсіх падлеткаў, шмат сяброў, але ёсць і ворагі - дзеці мясцовага багацея Палуяна, якія дражняць Даніка, б'юцца з ім.

У Даніка, як і ў іншых мясцовых хлопцаў, былі мянушкі: Сівы, Гусак, Манька. «Сівым яго празвалі за валасы, асабліва светлыя ўлетку, калі яны выгаралі на сонцы. Гусаком - таму, што калісьці, яшчэ падлеткам увосень, хлопцу нагнаў страху стары Міронаў гусак. "Манькай" у іхняй вёсцы называюць левую руку, а Данік хацеў чамусьці быць ляўшою і ўсё страшыў, крычаў: "Вось як дам з манькі!" На кожную з гэтых мянушак можна было адказаць любому з сяброў таксама мянушкай, а то і пабіцца». Самай крыўднай мянушкай - Жабраком абзывалі Даніка Палуянавы сынкі.

Адным са старэйшых сяброў быў Мікола Кужалевіч. У асобе Міколы хлопчык убачыў свайго заступніка і абаронцу. Раней самым блізкім чалавекам, які перажываў за яго, заступаўся, была маці Даніка. Але маці найбольш плакала, прасіла сына перацярпець, не чапаць крыўдзіцеляў.

Настаўнік прапануе вучням:

♦ Знайдзіце эпізод, у якім гаворыцца, пры якіх абставінах пасябравалі хлопцы, і зачытайце яго.

Вучні зачытаюць эпізод, у якім паказваецца, як Мікола Кужалевіч заступіўся за Даніка. Хлопчык уцякаў ад Палуянчыкаў пасля чарговай бойкі, а Сымонішын Васіль затрымаў яго і Данік «атрымаў кіем па галаве». Мікола Кужалевіч абурыўся ўчынкам Васіля і крыкнуў: «Каму памагаеш, асталоп?» Данік упершыню адчуў не толькі суцяшэнне, але і словы-напамін пра бацьку-героя. Данік захапляўся сваім новым сябрам, яго розумам, уменнем уплываць на іншых, часам старэйшых за яго самога. Палуянчыкі, якіх Мікола абазваў кулацкімі гнідамі, ужо не былі такімі страшнымі.

Данік вучыўся ў польскай школе, дзе смяяліся з усяго беларускага. Настаўнік пан Цаба забыўся на сваю беларускасць і стаў палякам. А Мікола Кужалевіч адкрыў для хлопчыка новы свет — свет беларускага друкаванага слова. Пад яго ўплывам хлопчык пачынае адчуваць сябе беларусам, сынам свайго народа, у ім абуджаецца нацыянальная годнасць. Верш Янкі Купалы, прачытаны Міколам Кужалевічам, дапамог Даніку зразумець сэнс жыцця: трэба змагацца за свае правы, каб доля не была «горкай». Мікола навучыў Даніка чытаць па-беларуску.

♦ Зачытайце  ўрывак,  дзе  апісваюцца  ўражанні Даніка ад Міколавай навукі.

I вось быў вечар, у які яшчэ адзін заходнебеларускі пастушок з мужыцкай прагнасцю на ўсё жыццё запамінаў трыццаць дзве літары ўжо не чужое граматы. I была пасля вечара ноч, у якую ў старой, занесенай снегам хаціне доўга не мог заснуць маленькі чалавек.

Данік быў старанным хлопчыкам, больш за ўсіх вучняў чытаў беларускіх, рускіх і польскіх кніжак. Аднак хлопчыку прыйшлося два гады сядзець у адным класе, ды і ў маці не было грошай, каб даць магчымасць вучыцца далей.


♦ Зачытайце эпізод, дзе Данік характарызуецца як вучань.

Яму ўжо адзінаццаць. Ужо другі год хлопец сядзіць у трэцім класе. Што, хіба ён вучыцца дрэнна? Ды не! Цяпер ужо не толькі ўся школа, а ўся Галынка ведае, што ён, Зосін Данік, вучыцца лепш за ўсіх...


♦ Хто дапамог Даніку грашыма, каб той змог далей вучыцца?

Вучні адкажуць, што Данікаў дзядзька Пятрусь прыслаў грошай на вучобу.


♦ Якія думкі хвалявалі Даніка наконт школы? Зачытайце гэты ўрывак.

А ці добра, што я пайду туды, што я хачу вучыцца, хоць і па-польску? Што ж я хачу панам  Цабам зрабіцца?.. Ды ж дзядзька піша, каб я вучыўся! успамінае ён з палёгкай. - У школе буду вучыцца па-польску, а дома - па-свойму. I буду шмат чытаць, буду такі разумны, як тата, як дзядзька Пятрусь, як Мікола.

Данік пачаў разумець, што ён не проста вучань, а сын свайго народа, у якога свая самабытная культура, мова. Мікола Кужалевіч сваім прыкладам паказаў, як трэба змагацца за свае правы, але атрымаў за гэта тры гады турмы.

Данік імкнецца ўслед за сваім старэйшым сябрам прадоўжыць барацьбу за права вывучаць у школе родную мову.

Праз ўзаемаадносіны з іншымі героямі аповесці Янка Брыль паказвае нам, як адбываецца станаўленне характару і светапогляду Даніка Мальца.
Дамашняе заданне. Выбраць яркія эпізоды, звязаныя з Міколам Кужалевічам, падрыхтаваць цытатную характарыстыку.
Мэта трэцяга ўрока: паказаць вучням, які ўплыў мелі сапраўдныя настаўнікі: пані Мар'я, Мікола Кужалевіч на Даніка Мальца, як яны зацікавілі хлопчыка праблемай самавыхавання; выпрацоўваць уменне характарызаваць гербку, выкарыстоўваючы цытаты з тэксту.

Пачынаэцца ўрок з праверкі дамашняга задання, вучні зачытваюць свае цытатныя характарыстыкі Міколы Кужалевіча.

Пасля гэтага абмяркоўваюцца пытанні:

· Хто такі Мікола Кужалевіч?

· Як пачалося сяброўства хлопцаў?

· Якія ідэі прапагандаваў Мікола Кужалевіч, за што змагаўся?

· Як паўплываў Мікола Кужалевіч на Даніка і чаму?

· 3 творчасцю якога пісьменніка Мікола Кужалевіч пазнаёміў Даніка?

· За што Мікола Кужалевіч трапіў у турму?

Пасля абмеркавання пытанняў настаўнік скажа, што самым першым сапраўдным настаўнікам для Даніка Мальца быў Мікола Кужалевіч - змагар за правы народа Беларусі. Аднак былі яшчэ настаўнікі ў школе: пан Цаба, пані Мар'я, панна Рузя, Дулемба.


♦ Каго са школьных настаўнікаў любіў і паважаў Данік?

Вучні скажуць, што ў Даніка былі настаўнікі пан Цаба, панна Рузя, пані Мар'я. Больш за ўсіх хлопчык любіў пані Мар'ю.

Пана Цабу Данік не любіў. Па-першае, за тое, што ён прадаўся панам, забыўся на сваю беларускасць, па-другое - выдаў Міколу Кужалевіча паліцыянтам. Панна Рузя ненавідзела дзяцей, пагардліва ставілася да іх, асабліва бедных беларусаў. Нездарма дзеці далі ёй мянушку «дзеўка ў розуме».

Пан Дулемба атрымаў ад дзяцей мянушку «павук». Ён таксама абзываў дзяцей, здзекаваўся з іх.

♦ Як Янка Брыль характарызуе гэтых настаўнікаў?

Вучні зачытваюць эпізоды:

Пра пана Цабу: «Панскі падліза... Запрадаўся душой...»; пра панну Рузю: «худая, крыклівая панна Рузя, якая вучыць нецікава і нудна. Адзнакі запісвае ў тоўсты блакнот, які хавае ў чорную сумачку. 3 усіх пяці адзнак яна найбольш любіць "тры з мінусам" і за ўсё-ўсякае лаецца. Ад яе Данік упершыню пачуў новыя польскія словы – матолак, дрань, і «божы конь»; пра пані Мар'ю: «Данік глядзіць на белую маленькую руку настаўніцы, потым крадком цікуе на мілы прыгожы твар яе, абапал якога звісаюць чорныя кучаравыя пасмы коратка, «пад польку», астрыжаных валасоў. I ў душу яго само чамусьці просіцца слова «матуля», пачутае ад яе пазаўчора».

Пані Мар'я любіць сваіх выхаванцаў, і яны адказваюць ёй узаемнасцю. Хлопчыкі і дзяўчынкі захапляюцца непасрэднасцю, шчырасцю настаўніцы, яе здольнасцю парадавацца поспехам вучняў, дапамагчы ім.

Мар'я Анджэеўская была з беднай польскай сям'і. Вучылася яна ў рускай гімназіі, дзе яшчэ перад вайной яе бацька працаваў настаўнікам. Потым яна самастойна па вечарах вучыла беларускую мову. У пані Мар'і двое дзяцей: Вандзя і Адась.

♦ Знайдзіце ўрывак у тэксце, дзе Данік думае пра сям'ю пані Мар'і.

У кіроўнічыхі двое дзяцей: дзяўчынка Вандзя вучыцца ў другім класе, а хлопчык Адась яшчэ зусім малы. Данік бачыў аднойчы, як пані Мар'я вяла іх за рукі па дарожцы вакол царквы. А ён, дурань, глядзеў з-за дрэва, слухаў іх смех і гутарку і ... зайздросціў. Думаў, якая яна добрая, прыгожая, якія яны шчаслівыя з такою мамай - гэтыя Вандзя і Адась!...

Пані Мар'я верыць у тое, што беларускія дзеці не менш здольныя, чым польскія. Саньку Сурновічу яна прадказвае лёс Яна Матэйкі, Даніку, што ён «пойдзе далёка».


♦ Зачытайце гэты ўрывак.

Што ж, прыйдзе час, і наш Аляксандр Сурновіч будзе - хто ведае? - можа, Янам Матзйкам...

Пані Мар'я разумее, чаму беларусы не любяць палякаў-прыгнятальнікаў, але пераконвае сваіх вучняў, што і палякі бываюць розныя.
Вы тут усе не любіуе паноў. А я - таксама палячка. А гэта, хлопчык, не адно і тое ж. І ў нас у Польшчы ўсякія людзі ёсць.

Настаўніца чытае сваім вучням лепшыя творы выдатных польскіх пісьменнікаў Генрыка Сянкевіча, Баляслава Пруса, героямі якіх з'яўляюцца простыя людзі.



♦ Як вы думаеце, чаму пані Мар'я чытала дзецям творы «Янка-музыка» Г. Сянкевіча і «Міхаська» Цёткі? Чым падобныя гэтыя творы?

Абодва гэтыя творы пра трагічны лёс дзяцей-сірот. Настаўніца хоча падкрэсліць, што жыццё бедных працоўных людзей і Польшчы, і Беларусі аднолькавае. Гіне Янка-музыка, гіне Міхаська. Іх не зразумелі ў грамадстве, якое пабудавана на жорсткасці, дзікасці, класавай варожасці.



♦ Чаму Данік пакрыўдзіўся на сваю настаўніцу? Зачытайце гэты эпізод (раздзел 7).

Спачатку Даніка душыла крыўда за тое, што пані Мар'я не зразумела яго пачуццяў, калі ён слухаў апа​вяданне Цёткі «Міхаська», а не выконваў заданне. За гэты ўчынак яго паставілі на калені пасля ўрокаў.

Яшчэ толькі ўчора яна здавалася яму не такой, як усе іншыя настаўнікі, не такой, як быў пан Цаба. «Мілая пані Мар'я», -крывіць сам сябе Данік.

А калі хлопчык убачыў, як паліцэйскі пачаў біць сялянку, што прыйшла ў мястэчка ўслед за арыштаваным сынам, уся тая нянавісць, што капілася на паноў-прыгнятальнікаў, вылілася на пані Мар'ю.

«Ідзі ты к чорту! Разам з усімі вамі - к чорту!..» - гаварыў ён без слоў, усімі сіламі сваёй уражанай, як быццам ужо не дзіцячай душы. Але слёзы, гарачыя слёзы нянавісці і жалю, самі каціліся з яго вачэй...

Пані Мар'я была сапраўдным педагогам, яна не хацела пакрыўдзіць хлопчыка. Яе пакаранне насіла выхаваўчы характар: хлбпчык не выконваў заданне, а слухаў тое, што яна чытала для вучняў пятага класа. Пані Мар'я старалася выхаваць у сваіх навучэнцаў здольнасць засяроджвацца на галоўным, быць сумленнымі і паслухмянымі вучнямі.
Убачыўшы дзікую расправу з сялянкай, пані Мар'я старалася абараніць Даніка ад жорсткасці жыцця. Яна баіцца, каб гэтая жорсткая сцэна не параніла дзіцячую душу, ёй сорамна за сваіх суайчыннікаў.

Яна стукнула фортачкай, зашчапіла яе, стала спіной да акна, засланіла сабою ўсё... А ён памкнуўся наперад, хацеў ёй крыкнуць нешта такое, пасля чаго яна назаўсёды перастала б для яго быць настаўніцай, а ён яе вучнем... Ды вось пані Мар'я закрыла аберуч твар, і плечы яе задрыжалі.


♦ Перакажыце эпізод пра тое, як дзеці наведвалі сваю хворую настаўніцу (раздзел 9).

♦ Якую кнігу падарыла Даніку пані Мар'я? 

Пані Мар'я верыла ў Даніка. Яна падарыла яму кнігу Баляслава Пруса «Навелы» і падпісала яе: «Даніку Мальцу, майму светлавалосаму хлопчыку, каб дачакаўся светлага жыцця».

♦
Чаму дзеці любілі сваю настаўніцу?
Пані Мар'я вылучалася сярод іншых настаўнікаў. Яна любіла сваіх вучняў, аддавала ім сваё сэрца. Пані Мар'я старалася зразумець сваіх навучэнцаў, давала ім веды, падтрымлівала іх у розных складаных жыццёвых абставінах. Для дзяцей яна была другой мамай.

♦ Перакажыце эпізод, дзе пані Мар'я развітваецца са сваімі навучэнцамі (раздзел 10).

Дамашняе заданне. Падрыхтаваць сцэнарый «Вучні ў хворай пані Мар'і» або «Развітанне пані Мар'і са сваімі вучнямі» (на выбар).

Настаўнік патлумачыць, як гэта зрабіць. Па-першае, вылучыць дзейных асоб і даць ім агульную характарыстыку, затым вызначыць час і месца дзеяння, апісаць, як будзе выглядаць сцэна. Па-другое, распрацаваць дыялог і рэмаркі (тлумачэнні) выканаўцам.

Мэта чацвёртага ўрока: паглыбіць уяўленні дзяцей пра вобраз пані Мар'і і яе ўплыў на падлеткаў; развіваць творчыя здольнасці вучняў у чытанні па асобах і інцэніроўцы ўрыўкаў з твора.

Развітанне пані Мар'і са сваімі вучнямі

Дзейныя асобы:

Пані Мар'я – польская настаўніца; апранутая ў цёплае паліто і футравую шапачку.

Панна Рузя – польская настаўніца, худая, крыклівая. 
Янка Цівунок – вучань, з беднай сям'і, мае мянушку Лычык.

Чэсь Бэндзіньскі – вучань, сын каменданта пастарунка, паляк; добра апрануты. 
Вучні 4 класа.
Падзеі адбываюцца ў канцы 20-х гадоў у Заходняй Беларусі. Сцэна ўяўляе сабой вучнёўскі клас, са сталамі, за якімі сядзяць вучні. Дзеянне адбываецца на ўроку гісторыі Польшчы.

Янка Цівунок (як заведзены, расказвае вызубраны ўрок па гісторыі Польшчы). Калі туркі напалі на Аўстрыю, аўстрыйскі цэсаж папрасіў польскага круля Яна Трэцяга Сабескага...

Панна Рузя (ходзячы па класе, залажыўшы рукі назад, перабівае хлопца). Досць! Досць, матолак! Што я казала табе? Не тарахці, як папугай, а гавары сваімі словамі. Ну!

Янка Цівунок (паружавеўшы ад хвалявання, пачынае збівацца і пераходзіць на беларускую мову). Храбры круль Ян Трэці Сабескі сабраў сваё гераічнае войска і 12 верасня... Аўстрыйскаму цэсажу гэта не спадабалася і тады ён ... Тады…
Панна Рузя (раззлаваўшыся, перабівае яго). Досць! «I тады ён... Тады...» (крывіць хлопца). Што за «тады» і што за «ён»! Што ён зрабіў, сустракаючы Яна Сабескага, і што зрабіў Ян Сабескі? Па-польску гавары!

Янка Цівунок (апусціў галаву, маўчыць і вось, нарэшце, Янка заўважыў, што паказвае Данік Малец). Тады круль Ян Сабескі адкруціў свой вус... 
Вучні (смяюцца). Ха-ха-ха-ха! 
Панна Рузя (стараючыся перакрычаць усіх). Ціха, драні! Сядай, матолак! Не буду я тут з табою над-\рываць свае лёгкія. Хто адкажа?

Вучні (цягнуць рукі, адна з рук дастае ледзь не да твару настаўніцы). Я! Выклікайце мяне! 
Панна Рузя. Бэндзіньскі.

Чэсь Бэндзіньскі (апусціўшы сваю доўгую руку, бойка загаварыў). Калі наш храбры круль Ян Трэці Сабескі разбіў туркаў пад Венай, ён уязджаў у Вену на чале сваіх непераможных гусараў. Аўстрыйскаму цэсажу не спадабалася, што гэта не ён, а наш круль. Ян Трэці Сабескі перамог туркаў, і ён не хацеў зняць капялюш перад нашым крулем. Ян Трэці Сабескі падняў руку, каб падкруціць свой вус, а аўстрыяк падумаў, што ён падносіць руку да капелюша, і тады ўжо ён схапіўся за свой капялюш. А потым...

Панна Рузя (усміхаючыся). Старчы, Бэндзіньскі, сядай. Ну, хто далей? (Ставіць Бэндзіньскаму «пяць» у свой чорны блакнот.)
Голас за дзвярыма. Можна?

Нехта стукае ў дзверы, клас падхапіўся і не застыў, як звычайна, у маўклівым прывітанні, а загудзеў на трыццаць шэсць галасоў.

Вучні (з нястрыманай радасцю). А-а-а! О-о-о!

Панна Рузя. Ціша! сядайце. Добры дзень, пані Анджэеўска! Прошу прайсці далей.

Пані Мар'я (у цёплым паліто і футравай шапачцы стаіць каля дзвярэй і ўсміхаецца. Бледны твар,  запалыя вочы). Я толькі зірну на сваіх разочак. Можна, панна Рузя?

Пані Мар'я адыходзіць ад дзвярэй за стол, дзе так прывыклі бачыць яе чацвёртакласнікі.

Пані Мар'я (памаўчаўшы, сумна ўсміхнуўшыся). Дзеці, мілыя дзеці, я вельмі рада, што вы яшчэ ўсё памятаеце мяне. Я так хацела б адказаць вам сэрцам за сэрца... Ужо цяпер, адразу, але... Ну што ж, мне не ўдасца прыйсці ў школу, відаць, да самай вясны...

Вучні ахаюць, глядзяць на пані Мар'ю са спачуваннем.

Панна Рузя (раззлаваўшыся). Ціха! Супакойцеся!

Пані Мар'я (голас дрыжыць). Я пацяшаю сябе тым... Ды што там пацяшацца: у маі ўбачымся зноў (усміхаецца). Жадаю вам поспехаў, дзеці! Будзьце здаровы!

Пані Мар'я вельмі павольна выходзіць з класа. Панна Рузя праводзіць яе на вуліцу. А дзеці кінуліся да акон. Не ведаючы, што зрабіць і што сказаць, каб пані Мар'я зразумела іх. Яны крычаць і махаюць рукамі ў вокны.
Пасля інсцэніроўкі настаўнік абмяркуе з вучнямі пытанні:

· Для чаго ў сцэнарыі рэмаркі?

· Што дапамагае акцёру (выканаўцу) перадаць настрой свайго героя?
Дамашняе заданне. Падумаць над пытаннямі: як бы вы сфармулявалі галоўную думку, ідэю твора? Чаму пісьменнік даў яму такую назву - «Сірочы хлеб»? Прачытаць артыкул у падручніку «Аповед, апісанне, дыялог» (с. 190).
Мэта пятага ўрока: пазнаёміць вучняў са спосабамі і прыёмамі, якія выкарыстоўвае аўтар аповесці для раскрыцця зместу, характарыстыкі переанажаў; вучыць падлеткаў складаць меркаванні-выказванні, аб тым, чаму лёс («хлеб») Даніка Мальца названы сірочым; развіваць звязную мову вучняў.

Пачынаецца ўрок з праверкі дамашняга задання. Вучні выказваюць свае меркаванні наконт назвы аповесці, галоўнай думкі і ідэі твора.

На працягу ўсёй аповесці расказваецца пра галоўнага героя Даніка Мальца. Янка Брыль паказвае, як фарміруецца асоба падлетка-сіраты, падкрэслівае, што спрыяе сталенню хлопчыка.

У цэнтры ўвагі пісьменніка духоўны і маральны рост Даніка Мальца, яго класавае, сацыяльнае, маральнае сталенне. Гэтай мэце падпарадкавана і будова твора. Аповесць «Сірочы хлеб» пачынаецца тым, што Данік працуе пастушком, напрыканцы ён зноў на пашы, як і ў пачатку аповесці. Толькі зараз ён пасе кароў памешчыка Вільчыцкага. Але за гэты час змянілася светаўспрыманне хлопчыка, ён гатовы змагацца за свае ідэалы, пановаму ўспрымае шчасце, сэнс жыцця. Пісьменнік даследуе, што дапамагло Даніку так змяніцца і пасталець.

♦ Якія змены адбыліся з Данікам? Прасачыце, як мяняўся вобраз Даніка на працягу ўсёй аповесці.

Спачатку пісьменнік паказвае нам сямігадовага хлопчыка. Ён па-дзіцячы глядзіць на свет, жыве дзідячымі клопатамі: гуляе разам са сваімі сябрамі, бегае па лужынах, купаецца ў Нёмане, збірае на лузе ло​таць, б'ецца, калі яго дражняць, асабліва крыўднымі мянушкамі. Часта плача, калі не можа справіцца са сваімі ворагамі. Даніка цягне ў школу, яна яму здаецца новым, дарослым жыццём.

У канцы аповесці - Даніку Мальцу дванаццаць гадоў. За гэты час шмат чаго змянілася. У душы Даніка адбываецца складаная праца, ён назірае, разважае, асэнсоўвае з'явы, праблемы. На станаўленне асобы хлопчыка ўплываюць Мікола Кужалевіч і пані Мар'я. Данік многае зразумеў, выпрацваваў свой погляд на падзеі жыцця.

Пад уплывам Міколы Кужалевіча Данік згуртаваў сваіх аднакласнікаў, дзяцей бедных сялян.

♦ Пыгадайце эпізод, калі Данік купляе абаранкі і раздае іх згодна са сваім спісам.

Дзякуючы Міколу Кужалевічу Данік адкрывае для сябе творы беларускіх пісьменнікаў, а потым прапагандуе беларускае слова сваім аднакласнікам, вучыць іх чытаць па-беларуску.. Калі адмяняюцца гадзіны беларускай мовы, хлопцы вырашаюць гаварыць на перапынках толькі на беларускай мове.

Пані Мар'я дапамагла хлопчыку адкрыць для сябе працоўную Польшчу, дала своеасаблівыя «ўрокі інтэрнацыяналізму» (Юлія Канэ) праз лепшыя творы польскіх пісьменнікаў.

Потым вучні выкажуцца, чаму аўтар назваў сваю аповесць «Сірочы хлеб».

У гэтай назве слова хлеб мае пераноснае значэнне - гэта лёс, жыццё, заробак. А слова сірочы ўжыта ў прамым, бо Данік сірата, расце без таты.

Настаўнік зачытае, як гэтую назву трактуюць літаратуразнаўцы і моваведы. М. Ц. Кавалёва піітіа так: «Назва твора "Сірочы хлеб" мае пераноснае значэнне. Слова «хлеб» тут трэба разумець як «жыццё» (параўнайце: «нялёгкі хлеб», «горкі хлеб», «лёгкі хлеб»). У назве сканцэнтраўваецца змест аповесці, у якой расказваецца пра нялёгкае сірочае жыццё пры панскай Польшчы»( Кавалёва М.Ц. Аповесць Янка Брыль «Сірочы хлеб» // Лінгвістычны аналіз тэксту: Матэрыялы семінара. Мн., 1975. С.44.) .
Наступны этап урока - работа з артыкулам «Аповед, апісанне, дыялог». Вучні чыталі артыкул дома, таму настаўнік прапануе скласці яго план і пераказаць, падмацоўваючы свой адказ цытатамі з тэксту.

Спосабы, прыёмы паказу жыцця і характараў герояў у мастацкім творы.

План:

1. Аповед.

2. Апісанне: 
а) пейзаж,

б) партрэт.

3. Дыялог

Для замацавання ведаў па гэтым артыкуле (у прыватнасці пра ролю пейзажу ў творы) можна прапанаваць наступныя карткі з заданнямі:

Картка 1.

Сонца, мароз і вецер. Эх, завірыў, разгуляўся!.. Так і скрабе па хрупкім снезе, так і падвільвае белымі вужакамі снежнага пылу. Гоніць яго па полі, цераз гасцінец, зноў па полі, па хмызняках і - пад саменькі лес. А сонца такое, што не зірнеш на снег!..

· Які мастацкі прыём выкарыстаў Янка Брыль?

· Якая пара года адлюстравана ў дадзеным урыўку?

· Які настрой выклікае гэты ўрывак? Чым гэта дасягаецца?

· Як апісаная тут прырода ўплывае на настрой Даніка?

Картка 2.

У лютым, калі зіма пачынае прыхворваць адлігамі, якія з'ядаюць снег, калі пеўні пяюць на ўсё горла, думаючы, што вось ужо і вясна, — кіроўнічыха цяжка захварэла.

♦
Які настрой ствараюць у чытача метафары ў прыведзеным урыўку?

♦
Як гэтае апісанне прыроды звязана з далейшым зместам аповесці?

Картка 3.

Хлопец глядзіць на яблык, на кляновыя лісты, Як яны хораша жаўцеюць на іхнім клёне перад хатай! Непрыкметна адчэпліваюцца хвосцікам ад галінак і асядаюць у бясшумным палёце, лажацца на пясок і на траву. Добра збіраць іх у пучкі, - маме, хлеб пячы, – добра ўглядацца на іх далікатныя жылкі або шалахнець па іх босым нагамі.

· Як гэтае алісанне прыроды дапамагае ахарактарызаваць Даніка?

· Падумайце над тым, якая сувязь паліж апісаннем прыроды ва ўрыўку і зместам аповесці?

Картка 4.

Зоркі - высока над хатай і яблыняй, жабы гудуць на балоце, у садзе звіняць камары... Ночка і сапраўды спявае, так ціха, і так шматгалоса...

· Прадоўжыце гэты ўрывак. Прыдумайце герояў і падзеі.

· Чаму пісьменнік падабраў такія выразныя словы, каб апісаць прыроду ноччу? Які герой так успрымае прыроду?

Картка 5.

Сівы ўспамінае, як яны, галынкаўскія пастухі, збіралі жоўтую лотаць на залітых вясновай вадою паплавах, бегалі па цёпленькіх празрыстых дажджавых лужынах на траве, гулялі і на выгане ў «чыжыка» і ў лапту, хадзілі ўлетку на Нёман… Там яны купаліся на водмелі з вясёлым гоманам, вудзілі печкуроў, падпускаючы ім каламуты.

Вада ў Нёмане, нават і каля берага, на мелізне, не ідзе, здаецца, а бяжыць, і каламута сыходзіць хутка: як ты ні калупай дно пальцамі ног – зноў відаць светлы, цвёрды пясочак…
· Якім настроем прасякнуты гэты ўрывак?

· Як вы думаеце, што адчуваў Данік, калі прыгадваў гэтыя карціны?

Картка 6.

Увосень цвітуць на ўзлеску за ракою верасы, залітыя ласкавым сонцам. Пад босымі нагамі шалахціць залатое лісце, суха патрэскваюць сучкі на мяккай аўчыне імху, кропелькамі крыві стракацяць у бруснічніку кіслыя ягады.

· Звярніце ўвагу на эпітэты, метафары, увасабленні ў гэтым урыўку.

· Растлумачце, які настрой яны ў вас выклікаюць.
Мастацкую функцыю партрэта, яго ролю ў характарыстыцы героя і развіцці сюжэта замацоўваем ў час работы з карткамі. 

Картка 1.

I толькі бабуля Матруна, старая батрачка, пачуўшьі з  парога голас свайго чалавека, пакруціць галавой і бяззуба зашамкае: «А што - зноў не вытрымаў - пішчыць!.. I колькі ты яму ні гавары!.. Унукаў поўны барак, а ён стары блазет. пішчыць!..

· Якія словы дапамагаюць стварыць партрэт бабулі Матруны?

· Якім чынам партрэт героя даламагае зразумець яго характар?

Картка 2.

Яна ляжала галавою да акна, завешанага фіранкай, па шыю схаваўшыся пад беленькай коўдрай. Чорныя, кучаравыя валасы яе «полькі» растрэсліся на падушцы, а чырвоныя, нібы прыпухлыя губы ўсміхаліся.

· Каго апісвае Янка Брыль?

· Як мы можам ахарактарызаваць гэтую гераіню?

